
XORIJ TAJRIBALARIDA SOLIQ 
BAZASINI ANIQLASH TARTIBI 

METODOLOGIYASINING 
MAVJUD METODLARI VA 

ULARNING XUSUSIYATLARI

Xalikchayeva Sadokat Ilxomjonovna
TDIU huzuridagi “Оʻzbekiston iqtisodiyotini rivojlantirishning 
ilmiy asoslari va muammolari” ITM doktoranti (DSc)., PhD., 

ORCID.org/0009-0002-8782-2762; 
E-pochta: xalikchayeva@gmail.com.

Annotatsiya. Ushbu maqolada soliq bazasini aniqlash metodologiyasining xorijiy mamlakatlar tajribalari chuqur va atroflicha 
tahlil etilgan bo‘lib, tadqiqot davomida rivojlangan, rivojlanayotgan va iqtisodiyoti past mamlakatlar soliq tizimida mavjud 
asosiy soliqlarning bazasini aniqlashda qanday metod va usullardan foydalanilish jarayoni, qolaversa, bu jarayonlarning 
kamchiliklaridan tortib afzalliklarigacha, ularning farqlari hamda o‘ziga xos xususiyatlari ochib berishga harakat qilingan. 

Kalit soʻzlar: soliqlar, soliq tizimi, soliq bazasi, soliq bazasini aniqlash metodologiyasi, yashirin iqtisodiyot, raqamlashtirish, 
“Soliq mobil ilovasi”, E-Soliq.uz portali, “Hisob-faktura” elektron tizimlari.

Abstract. This article provides an in-depth and comprehensive analysis of the foreign experience in the methodology 
for determining the tax base. The study examines how developed, developing, and low-income countries apply various 
methods and approaches in defining the bases of major taxes. Furthermore, the article seeks to identify the shortcomings 
and advantages of these processes, as well as their differences and distinctive features.

Key words: taxes, tax system, tax base, methodology for determining the tax base, shadow economy, digitalization, “Tax 
Mobile Application,” E-Soliq.uz portal, “E-Invoice” electronic systems.

Аннотация. В данной статье подробно и всесторонне проанализирован зарубежный опыт методологии определения 
налоговой базы. В ходе исследования рассмотрены процессы использования различных методов и подходов 
при определении налоговой базы по основным видам налогов в развитых, развивающихся и странах с низким 
уровнем экономики. Кроме того, предпринята попытка выявить недостатки и преимущества этих процессов, их 
различия и специфические особенности.

Ключевые слова: налоги, налоговая система, налоговая база, методология определения налоговой базы, теневая 
экономика, цифровизация, «Налоговое мобильное приложение», портал E-Soliq.uz, электронные системы «Счет-
фактура».

K I R I S H
Bozor iqtisodiyotining chuqurlashuvi, raqamli texnologiyalarning keng joriy etilishi hamda xalqaro 

iqtisodiy integratsiya jarayonlarining jadallashuvi sharoitida soliq bazasini aniqlash metodologiyasi davlatning 
fiskal siyosatini samarali amalga oshirishda hal qiluvchi o‘rin tutadi. Soliq bazasini aniqlashning zamonaviy 
yondashuvlari iqtisodiyotning raqamlashtirilishi, axborot texnologiyalarining keng joriy etilishi hamda global 
standartlarga moslashtirish jarayonlari bilan uzviy bog’liqdir. Shu bois, metodologiyaning rivojlanish bosqichlarini 
tahlil etish, mavjud nazariy va amaliy yondashuvlarni solishtirish hamda xorijiy tajribani o‘rganish O‘zbekiston 
soliq tizimini modernizatsiya qilishda muhim ilmiy-amaliy ahamiyatga ega deb hisoblaymiz.

Bugungi kunda soliq bazasini aniqlash faqat statistik va buxgalteriya ma’lumotlariga tayanibgina emas, 
balki real vaqt rejimidagi raqamli ma’lumotlar, iqtisodiy model va risk tahlili asosida amalga oshirilmoqda. Shu 
nuqtayi nazardan, ilg’or xorijiy mamlakatlarda so‘ngi yillarda qo‘llanilayotgan mikrosimulyatsiya modellari, 
raqamli monitoring tizimlari, big data , AI texnologiyalari va risk-indikatorli monitoring tizimlaridan foydalanish 
tajribalari O‘zbekiston uchun dolzarb yo‘nalishlardan biri sanaladi. Zero, mazkur yondashuvlar nafaqat soliq 
to‘lovchilar faoliyatini chuqur tahlil qilish imkonini beradi, balki yashirin iqtisodiyot hajmini aniqlashda ham 
yuqori aniqlikni ta’minlaydi.

O‘zbekiston soliq tizimida ham so‘nggi yillarda raqamli transformatsiya jarayonlari kuchayib, xalqaro 
tajribaga asoslangan zamonaviy metodologiyalar bosqichma-bosqich joriy etilmoqdaki, bu metodlarni ilmiy 
tahlil qilish, ularning samaradorlik darajasini baholash va xorijiy tajribalar bilan taqqoslash soliq bazasini 
aniqlashning ilmiy-nazariy asoslarini mustahkamlashda muhim ahamiyat kasb etadi. Shu asosda, ushbu 
maqolada soliq bazasini aniqlash metodologiyasining mavjud usullarini tahlil qilgan holda, xorijiy davlatlarning 
ilg’or tajribalarini o‘rganamiz hamda ularni O‘zbekiston sharoitiga moslashtirish imkoniyatlarini ilmiy asosda 
yoritib berishga harakat qilamiz.

M A V Z U G A  O I D  A D A B I Y O T L A R  T A H L I L I
Soliq bazasini aniqlash metodologiyasiga oid tadqiqotlar ko‘plab mamlakatlarda amalga oshirilgan va 

iqtisodiy nazariyalar, amaliy tadqiqotlar va statistik tahlillar orqali e’lon qilingan. Chunonchi, OECD (Iqtisodiy 
Hamkorlik va Taraqqiyot Tashkiloti) soliq siyosatining samaradorligi va adolatini baholash uchun turli 
mamlakatlarda soliq bazasini aniqlash metodologiyalarini tahlil qilgan. Tadqiqotda soliq tizimlarining o‘zgarishi 
va ularning iqtisodiy o‘sishga ta’siri o‘rganilgan bo‘lsa, Xalqaro Valyuta Jamg’armasi (IMF) tomonidan olib 
borilgan tadqiqotlarda esa soliq bazasini kengaytirish va daromadlarni taqsimlashning ijtimoiy adolatga ta’siri 
ko‘rib chiqilgan hamda davlat xarajatlari va soliq yig’imlari o‘rtasidagi muvozanatga e’tibor qaratilgan. Biroq, bu 
tadqiqotlar soliq bazasini aniqlash metodologiyasi borasidagi ilmiy nazariyalarning bir qismigina hisoblanib, biz 
quyida ushbu sohaga oid eng asosiy nazariyalar haqida ma’lumot berishga harakat qilamiz. Jumladan, klassik 
iqtisodchilar qarashlariga nazar tashlasak, masala yanada oydinlashadi. Chunonchi, A.Smitning ishlari bugungi 
kunda ham zamonaviy soliq siyosatini shakllantirishda muhim ahamiyatga ega hisoblanadi.

A.Smit soliq tizimining asosiy tamoyillarini ishlab chiqqan va soliq to‘lovchilar uchun adolatli va samarali 
tizimni ta’minlash zarurligini ta’kidlaganining zamirida soliq bazasini aniqlash metodologiyasiga ishora etgan 
deyish mumkin. A.Smit bir nechtа tаnlаb оlingаn mаnbаlаrgа tаyаnmаsdаn, turli xil dаrоmаd mаnbаlаri 
bоʻyichа tаqsimlаnаdigаn keng qаmrоvli sоliq bаzаsi tizimi g’оyаsini ilgаri surgаn va hаr bir shаxs оʻz sоliq 
mаjburiyаtini bаjаrishi uchun sоliq bаzаsi оddiy, shаffоf vа minimаl imtiyоzlаr bilаn tоʻlа bоʻlishi kerаkligini 
ta’kidlagan[1]. D.Rikardo soliq tizimining iqtisodiy samaradorligini o‘rganib, soliqning ishlab chiqarishga ta’sirini 
tahlil qildi. U soliq yukini taqsimlash va uning iqtisodiy faoliyatga ta’siri haqida fikr yuritdi. Rikardo, shuningdek, 
soliq tizimining adolatli bo‘lishi zarurligini ham ta’kidlagan bo‘lsa[2], J.Mill soliq siyosatining ijtimoiy aspektlariga 
e’tibor qaratish orqali soliq bazasini aniqlash metodologiyasiga murojaat qiladi. U soliqning ijtimoiy adolat va 
tenglik tamoyillariga mos kelishi kerakligini, soliq bazasini kengaytirish va davlat xizmatlarini moliyalashtirish 
uchun zarur bo‘lgan resurslarni jalb qilish muhimligini ta’kidladi[3].

Yana bir klassik iqtisod namoyondasi K.Marks soliq bazasini aniqlash metodologiyasini soliq tizimini ijtimoiy 
sinflar o‘rtasidagi kurash konteksti orqali ko‘rib chiqadi. U davlatning moliya siyosatini kapitalizmning asosiy 
mexanizmlari bilan bog’lab, soliq bazasini kengaytirish va adolatli taqsimotni ta’minlash uchun zarur bo‘lgan 
islohotlarni taklif qilgan[4]. A.Marshall esa soliq bazasining iqtisodiy o‘sishga ta’sirini o‘rganib, davlat xarajatlari 
va soliqlar orasidagi muvozanatni saqlash zarurligi soliq bazasini aniqlash metodologiyasida muhim ahamiyatli 
ekani ilgari surgan[5].

Neoklassik iqtisodchilar ham soliq bazasini aniqlash tartibi metodologiyasi bo‘yicha bir qator nazariy 
fikrlari bilan mashxur hisoblanib, ulardan biri L. Walras umumiy muvozanat nazariyasini ishlab chiqqan va 
bu nazariya soliq siyosatining iqtisodiy tizimga ta’sirini o‘rganishda muhim ahamiyatga ega. U soliq bazasini 
aniqlashning turli metodlari iqtisodiy faoliyatga qanday ta’sir qilishini, ayniqsa, resurslarni taqsimlash jarayonida 

ko‘rib chiqqan bo‘lsa [6], V. Pareto samaradorlik va adolat tamoyillari o‘rtasidagi muvozanatni tahlil qildi. U soliq 
siyosatining ijtimoiy ta’sirini o‘rganib, soliqlarni adolatli tarzda taqsimlash va iqtisodiy samaradorlikni saqlash 
zarurligini ta’kidladi[7].

T A D Q I Q O T  M E T A D O L O G I YA S I
Tadqiqot metodalogiyasi sifatida turli davr iqtisodchi olimlarining soliq bazasini aniqlash metodologiyasi 

haqidagi fikrlari, ilgari surilgan gʻoyalari, jahon soliq tizimida foydalaniladigan usullar va soliq siyosatida soliq 
bazasini aniqlash tartibiga oid qarashlarni chuqur oʼrganish orqali analiz va sintez, kuzatish, ilmiy mushohada, 
maʼlumotlarni guruhlash hamda klassifikatsiyalash orqali nazariy tahlil usullaridan keng foydalanilgan.

T A H L I L  V A  N A T I J A L A R 
Rivojlangan davlatlar soliq siyosatidagi bazani aniqlash metodologiyasining maqsadi “keng baza – past 

stavka” tamoyilini qo‘llab-quvvatlagan holda, bu davlatlar soliq siyosatida samaradorlik va neytrallikni ta’minlash 
uchun soliq bazasini imkon qadar keng tutish  evaziga past stavkalarni qo‘llashni maqsad qiladi. Bunda soliq 
bazasini kengaytirish uchun imtiyozlar, chegirmalar va maxsus tariflar qisqartiriladi, aks holda yuqori imtiyozli 
rejimlar tufayli boshqa soliqlar oshib ketishi mumkin[8]. Bu xususida OECD’ning hisobotlari bazani kengaytirish 
iqtisodiy qarorlar buzilishlarini kamaytirib, o‘sishga ijobiy ta’sir berishi ta’kidlangaligi ham fikrimizning tasdig’i 
bo‘la oladi[9]. 

Rivojlangan davlatlar tajribalariga nazar tashlasak ularda bir nechta metodlar amal qilishining guvohi 
bo‘lamiz. Jumladan, soliq bazasini aniqlashda real daromad va qonun bo‘yicha tan olinadigan xarajatlar farqi 
sifatida aniqlansa, Sloveniya tajribasida yakka tartibdagi tadbirkorlar va ayrim korxonalar daromaddan 80 % 
gacha yassi xarajatni avtomatik chegirishlari mumkin (chegaralar: 40 ming yoki 80 ming yevro). Shundan so‘ng 
yakka tartibdagilarga 20 % yakuniy daromad solig’i, yuridik shaxslarga 19 % korporativ soliq qo‘llanadi[10]. 
Mulkiy soliqlarda soliq bazasini aniqlashda esa AQSH va Kanada kabi davlatlardagi ko‘chmas mulk soliqlarida 
soliq bazasi mol‑mulkning qiymatini baholash orqali aniqlanadi. Ya’ni, ko‘chmas mulkning bozor qiymati, oxirgi 
sotuv narxi, daromad salohiyati yoki obyektning fizik xususiyatlari asosida baho olinadi[11]. 

Qo‘shilgan qiymat solig’i bazasini aniqlash mexanizmida Yevropa Ittifoqi bo‘yicha soliqqa tortiladigan 
summa odatda yetkazib berish bo‘yicha haqiqiy to‘lovdan iborat bo‘lsa[12], korporativ soliq bazasini aniqlashda 
OECD mamlakatlarining ko‘pchiligi “territorial” tizimni qo‘llaydi. Chunonchi, chet elda olingan foyda ko‘pincha 
milliy soliq bazasidan istisno qilinadi. Bunday tizimlar bazaning yemirilishi va foydani ko‘chirish (BEPS) 
xavfiga moyil bo‘lgani uchun, ko‘plab mamlakatlar CFC qoidalari va boshqa anti-BEPS mexanizmlarini joriy 
etgan[13]. Shuningdek, bazani aniqroq aniqlash uchun raqamli transformatsiya va ma’lumotlar boshqaruvi 
ham muhim o‘rin tutib, so‘nggi yillarda soliq ma’muriyatlari ushbu metodga yechim sifatida tayanmoqda. 
OECD ma’lumotlariga ko‘ra, soliq organlarining 85 %i ma’lumotlarning sifatini muntazam nazorat qiladi va 
94 %i kiberxavfsizlik bo‘limiga ega hamda 17 %i ma’lumotlarni boshqarishda sun’iy intellektdan foydalanadi. 
Bu raqamli platformalar soliq bazasini aniqlashda aniq va to‘liq ma’lumotlar yig’ilishini ta’minlaydi hamda soliq 
to‘lashga bo‘lgan ishonchni oshiradi[14]. Shu bilan bir qatorda, Niderlandiya soliq tizimiga ham nazar tashlasak, 
ulardagi soliq idoralari blokcheyn va sun’iy intellekt kabi innovatsion texnologiyalarni qo‘llab-quvvatlashsa, 
Janubiy Koreyada esa POS (Point of Sale) tizimlari orqali har bir tranzaksiya raqamli nazoratga olinishi, elektron 
hisob-fakturalarning (e-invoicing) majburiy va sun’iy intellekt yordamida real vaqtli tahlil qilinishi kabilarga duch 
keldik.

Ushbu tajribalar shuni ko‘rsatadiki, rivojlangan davlatlar soliq bazasini aniqlashda keng qamrov, 
soddalashtirilgan usullar va raqamli transformatsiyadan foydalanish orqali iqtisodiy samaraning o‘sishini va 
adolatni ta’minlashga intilmoqda. Yuqorida aytib o‘tilgan fikrlarni yana ham aniqroq izohlaydigan bo‘lsak, birinchi 
guruh – metodologik yondashuvlar, asosan nazariy va tahliliy asosga ega bo‘lib, soliq bazasining shakllanish 
mexanizmini makroiqtisodiy ko‘rsatkichlar orqali baholashga qaratilgan bo‘lib, rivojlangan Germaniya, 
AQSH, Yaponiya kabi davlatlar soliq amaliyotida keng qo‘llanishi bilan ajralib tursa, ikkinchi guruh – amaliy 
(instrumental) metodlar esa soliq ma’murchiligida bevosita qo‘llanadigan, natijadorlikni o‘lchash va real soliq 
bazasini aniqlashda ishlatiladigan usullarni qamrab oladi. Masalan, rivojlanayotgan mamlakatlarda daromadni 
hisoblash va mol-mulkni baholash metodlari keng tarqalgan bo‘lib, ular soliq bazasining real sektor bilan uzviy 
bog’liqligini ko‘rsatadi.

Umuman olganda, xalqaro tajriba shuni ko‘rsatadiki, soliq bazasini samarali aniqlash uchun metodologik 
va amaliy yondashuvlarning integratsiyasi muhim o‘rin tutib, bu yondashuvlar yordamida turli mamlakatlar soliq 
ma’lumotlari, tahliliy modellar va amaliy ko‘rsatkichlar o‘zaro uyg’unlashtiriladi. Natijada, soliq siyosatining 
adolatliligi, fiskal barqarorlik va soliqqa tortishning shaffofligi ta’minlanadi. 

1-jadval. Xorijda soliq bazasini aniqlashda qo‘llanadigan metodologik yondashuvlar toifalari1

Yondashuv Nazariy asos va mohiyati Amaliy qo‘llanilishi Afzalliklari Kamchiliklari

Top-down 
yondashuv

Keynesning makroiqtisodiy tahlil 
tamoyillariga asosan soliq bazasi 
umumiy iqtisodiy ko‘rsatkichlardan 
regressiya yoki proporsional 
usulda baholanadi.

OECD, IMF va Jahon 
banki (QQS, aksiz va 
daromad solig’i)

Umumiy fiskal 
ko‘lamni aniqlash 
va soliq siyosatini 
rejalashtirishda 
foydali.

Yashirin 
iqtisodiy 
faoliyatni 
qamrab olmaydi

Bottom-up 
yondashuv 

Laffer konsepsiyasiga 
asoslangan tarzda mikroiqtisodiy 
ma’lumotlarga tayanadi.

AQSh, Germaniya, 
Koreya (korporativ 
foyda, jismoniy shaxs 
daromad solig’i)

Detallashgan 
ma’lumot bergan 
holda soliq 
ma’murchiligini 
kuchaytiradi.

Ma’lumotlar 
bazasi ishonchli 
bo‘lishini va 
katta hisoblash 
resurslarini 
talab etadi.

Normativ / 
hisob-kitob 
metodlari

Klassik fiskal nazariyasiga 
muvofiq soliq qonunchiligi va 
ishlab chiqarish koeffitsiyentlariga 
asoslanadi.

Rossiya, Belarus, 
Qozog’iston (yer solig’i, 
suv, foydali qazilmalar 
soliqlari) 

Soda va hisobotlar 
kam 

Noformal 
sektorni hisobga 
olmaydi.

Statistik / 
ekonometriya 
metodlari

Ekonometriya va vaqt qatorlari 
tahlili asosida model tuziladi; 
(o‘zgarishlar regressiya yoki 
ARIMA modellari yordamida 
baholanadi).

Jahon banki, IMF, 
OECD (QQS va 
daromad soliqlari)

Aniqlik yuqori; soliq 
bazasiga ta’sir 
etuvchi omillarni 
o‘lchash imkoni

Statistik 
taxminlar 
xatolik keltirib 
chiqarishi 
mumkin.

So‘rovnoma 
metodlari

Institutsional va empirik 
yondashuvlar asosida 
respondentlar so‘rovnomalari 
orqali yashirin iqtisodiyot va soliq 
to‘lovchi xatti-harakatini aniqlaydi.

Yevropa Ittifoqi, 
Kanada va 
Skandinaviya 
davlatlarida yashirin 
iqtisodiy faoliyatni 
o‘lchashda ishlatiladi.

Yashirin iqtisodiy 
faoliyatni baholash 
imkonini beradi.

Subyektivlik 
yuqori; so‘rovlar 
katta moliyaviy 
va vaqt 
resurslarini 
talab qiladi.

Ekspert 
baholash 
metodlari

Delfi usuli va kognitiv tahlilga 
asoslanib malakali ekspertlar 
fikrlarini umumlashtirib soliq 
bazasini baholaydi.

Ma’lumot 
yetishmaganda yoki 
yangi soliq turlari joriy 
etilayotgan paytda

Tezkor va oddiy; 
malaka tajribasiga 
asoslanadi.

Subyektivlik 
yuqori; natija 
ekspert fikrlariga 
bog’liq.

Gibrid metodlar 

Integratsion yondashuv – top-
down, bottom-up va statistik 
metodlarni uyg’unlashtiradi. Ko‘p 
manbali ma’lumot tizimi asosida 
ishlaydi.

OECD va Jahon banki 
ekspert baholarida 
soliq salohiyatini 
baholashda qo‘llaniladi

Aniqlikni oshiradi; 
har bir metodning 
kuchsiz tomonlarini 
qoplaydi.

Murakkab va 
ko‘p bosqichli; 
yuqori texnik va 
kadr resurslari 
talab qiladi.

Jadvaldan ko‘rinib turibdiki, soliq bazasini aniqlashda jahon tajribasi turli yondashuvlar va metodlardan 
foydalanadi, albatta, ularning har biri o‘zining ma’lum ustunliklari va cheklovlariga ega bo‘lgan holda iqtisodiy 
tahlilning turli bosqichlarini qamrab oladi va amaliyotda soliq salohiyatini yanada aniqroq baholash imkonini 
beradi. Chunonchi, “Top-down yondashuv” makroiqtisodiy ko‘rsatkichlarga asoslanish barobarida davlat 
miqyosida soliq tushumlari hajmini baholash imkonini bersa, “Bottom-up yondashuv”i mikroiqtisodiy darajada 
soliq to‘lovchilar ma’lumotlari asosida tahlilni amalga oshirish uchun katta hajmdagi ishonchli ma’lumotlar 
bazasiga ehtiyoj sezadi. Shuningdek, “Normativ (hisob-kitob) metodlari” amaldagi qonunchilik va ishlab 
chiqarish koeffitsiyentlariga asoslanib, soliq bazasini aniqlashda soddaligi bilan ajralib tursa, “Statistik va 
ekonometriya metodlari” ilmiy tahlil nuqtai nazaridan eng ilg’or yondashuv sifatida vaqtli qatorlar, regressiya 
modellaridan foydalanib, soliq bazasiga ta’sir etuvchi omillarni matematik jihatdan o‘lchaydi. Ammo, model sifati 
ma’lumot to‘liqligiga bog’liqligi va statistik taxminlar xatolik keltirib chiqarishi mumkinligi bilan kamchilik jihatini 
namoyon qiladi. 

Shu bilan birga, yashirin iqtisodiy faoliyatni o‘lchashda muhim vosita hisoblangan “So‘rovnoma (survey) 
metodlari” respondentlarning fikrini tahlil qilish orqali rasmiy statistikada aks etmagan faoliyatni aniqlash.imkonini 
taqdim etish  bilan sifat ko‘rsatkichlarini yangi bosqichga ko‘tarish uchun xizmat qilsa, ma’lumot yetishmaganda 
yoki yangi soliq turlari joriy etilayotgan sharoitlarda “Ekspert baholash yondashuvi” qo‘llanilishiga asos bo‘ladi, 

1	 https://www.oecd.org/tax/revenue-statistics.htm, https://www.imf.org/en/Publications, https://www.worldbank.org/en/topic/taxpolicy 
sayt ma’lumotlari asosida muallif tomonidan tayyorlangan

ya’ni, bu jarayon malakali mutaxassislarning tahliliy fikrlariga asoslangan holda tezkorlik va moslashuvchanlik 
afzalliklarini bersa, “Gibrid yondashuv” yuqoridagi metodlarning kombinatsiyasi hisoblanadi. Ya’ni, bu usulning 
asosiy afzalligi natijaning aniqligini oshirish bilan yuzaga chiqadi. Biroq uni amalda qo‘llash uchun ko‘p vaqt, 
texnik vosita va malakali kadrlar talab etilishi zaif tomonlarini ham ko‘rsatib beradi.

Umuman olganda, jadvalda tahlil qilingan metodlar bir-birini to‘ldiruvchi xarakterga ega bo‘lib, makro va 
mikro darajadagi yondashuvlarning uyg’unligi soliq bazasini aniqlashda eng to‘liq natija beradi deb hisoblaymiz. 

2-jadval. Jahon mamlakatlarida soliq bazasini aniqlash metodologiyasi bo‘yicha tahliliy jadval2

Toifa Mamlakatlar 
(namunalar)

Asosiy 
qo‘llaniladigan 

metodlar

Tavsif (metodologik 
yondashuv) Afzalliklari Kamchiliklari

Rivojlangan 
davlatlar

AQSh, 
Germaniya, 
Yaponiya, 
Kanada, 
Buyuk 
Britaniya

Top-down, 
Ekonometriya, 
Statistik prognozlash, 
Big Data tahlil

Soliq bazasi milliy 
hisoblar tizimi, 
yirik korporativ 
ma’lumotlar va 
tahliliy model asosida 
shakllantiriladi. Sun’iy 
intellekt tizimlari orqali 
avtomatik ma’lumot 
yig’iladi.

Yuqori aniqlik, 
tezkor tahlil, soliq 
oqimlarini real 
vaqtda kuzatish 
imkoniyati

Qimmat 
infratuzilma, 
murakkab 
texnologik 
talablar

Fransiya, 
Italiya, Janubiy 
Koreya

Normativ-hisob-kitob, 
Ekspert baholash, 
Gibrid model

Soliq bazasi qonuniy 
asosda aniqlanadi, 
ekspert tahlillari bilan 
birlashtiriladi.

Qonunchilikka 
asoslangan 
shaffoflik, 
subyektiv xatolik 
kam

Ekspert 
bahosi inson 
omiliga bog’liq

Rivojlanayotgan 
davlatlar

Xitoy, 
Hindiston, 
Braziliya, 
Turkiya, 
Meksika

Bottom-up, 
Ma’lumotlar bazasi 
integratsiyasi, Analitik-
hisoblash modeli

Korxonalarning 
daromad hisobotlari, 
fiskal nazorat va 
raqamli tizimlar orqali 
bazalar shakllantiriladi.

Moslashuvchan, 
soliq 
ma’lumotlarini 
bosqichma-
bosqich to‘plash 
imkoniyati

Norasmiy 
iqtisodiyot 
ulushi yuqori, 
soya sektori 
katta

Malayziya, 
Indoneziya, 
Polsha, 
Janubiy Afrika

Kombinatsiyalashgan 
metod, Statistik 
regressiya, E-soliq 
tizimi

Elektron hisob-kitob 
tizimlari asosida 
soliq bazasi real 
vaqt rejimida nazorat 
qilinadi.

Tahlilning aniqligi 
oshadi, xatolik 
kamayadi

Ma’lumotlar 
sifati 
infratuzilmaga 
bog’liq

Iqtisodiyoti past 
davlatlar

Nigeriya, 
Afg’oniston, 
Sudan, 
Mozambik

Ekspert baholash, 
Qo‘lda hisoblash, 
Soddalashtirilgan 
normativ model

Soliq bazasi ko‘pincha 
makroko‘rsatkichlar 
asosida aniqlanadi, 
statistik ma’lumotlar 
yetarli emas.

Soddalik, tezkor 
amalga oshirish

Aniqlik past, 
korrupsiya 
xavfi yuqori, 
norasmiy 
sektor katta

Nepal, 
Uganda, Laos

Manual yondashuv, 
Hisobot asosidagi 
soliq modeli

Hisobotlar asosida 
soliq bazasi qo‘lda 
qayta ishlanadi.

Oddiy tizim, kam 
xarajat

Statistik 
ishonchlilik 
past, tizim 
eskirgan

Berilgan ushbu 2-jadvalni 1-jadvalning mantiqiy davomi sifatida talqin qilishimiz mumkin. Ya’ni, soliq bazasini 
aniqlash metodologiyasi mamlakatning iqtisodiy rivojlanish darajasi, raqamli infratuzilmasi va fiskal siyosat 
samaradorligi bilan uzviy bog’liq ekanligini inobatga oladigan bo‘lsak, dunyo tajribasi shuni ko‘rsatmoqdaki, 
soliq bazasini shakllantirishda har bir toifa mamlakat o‘zining iqtisodiy modeli va davlat boshqaruvi tizimiga 
mos yondashuvni qo‘llaydi. Jumladan, rivojlangan AQSh, Germaniya, Yaponiya, Kanada va Buyuk Britaniya 
kabi mamlakatlar soliq bazasini aniqlashda yuqori texnologik yondashuv hisoblangan “top-down” (yuqoridan 
pastga) modelidan foydalanadi. Bu usul orqali soliq bazasi milliy hisoblar tizimi, korporativ hisobotlar, sun’iy 
intellekt va “Big Data” tahliliga asoslanadi. Bunday tizimning asosiy ustunligi – real vaqt rejimida nazorat va tahlil 
imkoniyatining mavjudligidir. Misol uchun, Germaniyada elektron fiskal tizimlar orqali har bir xo‘jalik subyekti 

2	 https://documents.worldbank, https://doi.org/10.1787/3b7f7, https://www.adb.org/publications saytidagi ma’lumotlar asosida muallif 
tomonidan tayyorlangan



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz494

2025-yil, noyabr. № 11-son.

to‘lovlari markazlashtirilgan ma’lumotlar bazasida avtomatik qayd etiladi. Bu esa soliq bazasining aniqligi va 
ishonchliligini keskin oshiradi.Biroq, ushbu yondashuvning kamchiligi – yuqori texnologik infratuzilmaga, katta 
byudjet xarajatlariga va malakali mutaxassislarga bo‘lgan ehtiyojdir. Shu sababli, bu modelni rivojlanayotgan 
mamlakatlarda to‘liq tatbiq etish iqtisodiy jihatdan murakkab hisoblanadi.

Fransiya, Italiya va Janubiy Koreya kabi rivojlangan davlatlar tajribasida esa normativ-hisob-kitob va 
ekspert baholash elementlarini o‘zida mujassam etgan gibrid model keng tarqalgan. Bu yondashuv qonunchilik 
asosida belgilangan soliq bazasini ekspertlar tahlili bilan uyg’unlashtiradi. Natijada soliq siyosati nafaqat raqamli 
hisob-kitoblarga, balki iqtisodiy ekspertizaga tayangan holda shakllanadi.

Rivojlanayotgan mamlakatlar sirasiga kiruvchi Xitoy, Hindiston, Braziliya, Turkiya, Meksika kabi 
iqtisodiyotlarda soliq bazasini aniqlash uchun “bottom-up” (pastdan yuqoriga) yondashuvi asosiy o‘rinni 
egallaydi. Bunda korxona darajasidagi ma’lumotlar asosida fiskal tahlil amalga oshiriladi. Mazkur metodning 
afzallik jihati uning  moslashuvchanligi hisoblanib, iqtisodiy sektorlardagi o‘zgarishlarga tez javob bera olishidir.

Xitoy va Hindiston amaliyoti esa shuni ko‘rsatadiki, bunday yondashuv sektorlararo tenglikni ta’minlash 
va soliq bazasini bosqichma-bosqich aniqlashda samarali sanaladi. Zero, norasmiy sektorning ulushi yuqori 
bo‘lgan iqtisodiyotlarda ma’lumotlarning to‘liqligi ta’minlanmasligi natijasida soliq bazasi haqiqiy iqtisodiy 
faoliyatni to‘liq aks ettira olmaydi. Shuningdek, tadqiqotimiz davomida Malaziya, Indoneziya, Polsha va Janubiy 
Afrika misolida esa kombinatsiyalashgan metodlar keng tatbiq etilayotganing guvohi bo‘lishimiz mumkin.. Ular 
E-soliq tizimi, statistik regressiya, elektron monitoring asosida soliq bazasini raqamli shaklda hisoblashadi va 
bu davlatlar raqamlashtirish orqali fiskal ma’lumotlarni markazlashtirishga erishgan bo‘lishsada, ayrim hollarda 
infratuzilma va tahlil sifati cheklanganligi holatlarini ko‘rishimiz mumkin.

Iqtisodiyoti past mamlakatlar soliq tizimi darajasidagi izlanishlarimiz natijasi esa Nigeriya, Afg’oniston, 
Sudan yoki Mozambik mamlakatlarida soliq bazasini aniqlashning qo‘lda yoki soddalashtirilgan tahliliy modellar 
qo‘llanishini ko‘rsatmoqda. Bu tizimlar byurokratik jihatdan sodda bo‘lsa-da, aniqlik darajasi past va korruptsiya 
xavfi yuqori darajada bo‘lib, ma’lumotlarning ishonchliligi zaif bo‘lgani sababli soliq siyosati ko‘pincha reaktiv 
(ya’ni, muammo paydo bo‘lgandan keyin tuzatiladigan) shaklda yuritiladi.

Nepal, Uganda va Laos kabi davlatlarda esa hali ham manual (qo‘lda) yondashuvlar saqlanib qolganining 
guvohi bo‘lamiz. Bu holat texnologik va institutsional zaiflik bilan izohlanib, soliq bazasi qayta ishlangan 
ma’lumotlar asosida shakllantiriladi, ammo tizimning eskirganligi va statistik aniqlik pastligi fiskal samaradorlikni 
cheklaydi deya xulosa qila olamiz. Demak, jahon mamlakatlari hisoblangan rivojlangan, rivojlanayotgan va 
iqtisodiyoti past davlatlar guruhiga mansub mamlakatlar soliq bazasini aniqlash metodologiyasini tanlashda 
o‘z iqtisodiy qudrati, ma’lumotlar sifati va boshqaruv salohiyatidan kelib chiqqan tarzda ish tutishar ekan deya 
xulosa berishimiz mumkin. 

X U L O S A  V A  T A K L I F L A R
Ushbu maqolamizagi xalqaro tajribalar tahlili shuni ko‘rsatmoqdaki, soliq bazasini aniqlash metodologiyasi 

mamlakatlarning iqtisodiy rivojlanish bosqichi va fiskal siyosatining yo‘nalishlariga bevosita bog’liq bo‘lib, 
ular fiskal siyosatning barqarorligini ta’minlash hamda yashirin iqtisodiyotni kamaytirishga xizmat qilmoqda. 
Ko‘rishimiz mumkinki, rivojlangan davlatlarda soliq bazasi, odatda, “Bottom up”, “statistik-ekonometriya” va 
“gibrid yondashuvlar” orqali shakllantirilib, soliq ma’lumotlarining to‘liqligi va tahliliy ishonchliligi ta’minlanaotgan 
bo‘lsa, rivojlanayotgan mamlakatlarda esa “daromadni hisoblash”, “mol-mulkni baholash” hamda “prognozlash” 
metodlarini keng qo‘llaydi. Qolaversa, soliq bazasini aniqlash metodologiyasi samarador bo‘lishi uchun 
imtiyozlarni qisqartirish orqali bazani kengaytirish, kichik biznes uchun soddalashtirilgan rejimlar, mulkiy soliqlarda 
baholash intizomi, QQSda consideration va destinatsiya prinsipi, korporativ soliqda territorial yondashuvni anti-
BEPS qoidalari bilan muvozanatlash hamda raqamli ma’lumot almashinuvi kabi mexanizmlardan foydalanish 
kabilar ham muhim ahamiyatli hisoblanadi. 

Umuman olganda, jahon amaliyoti soliq bazasini aniqlashda metodologik va amaliy yondashuvlarni 
birlashtirish eng samarali natija berishini ko‘rsatmoqda. Shunday integratsion yondashuv fiskal tizimning 
shaffofligi, adolatliligi va barqarorligini ta’minlaydi. Xususan, O‘zbekiston sharoitida esa ilg’or xorijiy tajribalarni 
mahalliy iqtisodiy modelga moslashtirish va raqamli tahlil vositalaridan foydalanish muhim ahamiyat kasb etadi 
deb hisoblaymiz.

